
So viel hauffen Kriegesleut
Vmb jhr Vfer rümb sich drehen

Vnd do machen manche beut/
Hoffte das er jhr noch würde

Raht ertheilen mit der Zeit/
Wie sie solcher schweren Bürde

Einmahl möchte werden queit12:
Jhre Stirn ist gantz betrübet/

Jhre blasse Farb andeut/
Was jhr jetz vor schmertzen giebet

Sein Todt vnd des Landes leid.
Schaw/ wie sachte sie rein fliesse

Trüber als jemals zuvorn
Wie der Fluß/ dem runter risse

Der starck Hercules ein Horn.13
Ach/ wie leicht ist zu gedencken

An das was vergangen ist
Aber schwer das zu bedencken

Vor/ was kömpt nach dieser frist:
Kurtze Tag hat vnsrem leben

Des verhengnüs schluß bestimt. [G iij v]
Die zeit ist dem lauff ergeben

Vnd zu vns nicht wieder kümbt:
Aber im dienste seines Herren

Sein bis in den Tod bemüht
Jst zur Tugendt/ Lob vnd Ehren

Der Weg/ die bahn vnd der tritt
Es ist ein Lob ohne gleichen

Sterben in seins Fürstendienst
Wer so stirbt/ der mus erreichen

Hier vnd dort Ruhm vnd gewinst.
Jst das höchlich nicht zu loben/

Wann man wird also gefelt/
Das man selig wird daroben

Vnd gepriesen in der Welt.
Mihr wird auch viel Frewde bringen/

Wann ich eins2 hör vnd vernehm/
Das meines Reimes Kläglich singen

Den Nachkommen angenehm.
Meine Leyer wird mit nichte

Trawrig vnd beschemet sein/
Wann nicht dein Asch vnd Gerüchte

Kommen vnter einen Stein.
T. H.

